Цікавая сустрэча

Гімназія №4 часта прымае гасцей. Вось і нядаўна ў актавай зале было шматлюдна. На сустрэчу з беларускімі паэтамі Леанідам Дранько-Майсюком і Эдуардам Акуліным прыйшлі вучні 6 – 11 класаў, настаўнікі. Спадарыня Данута Уладзіміраўна прадставіла гасцей. Спачатку выступіў Леанід Дранько-Майсюк. Паэт друкуе свае вершы ў мадэрновым часопісе для маладых “Верасень”. У выступленні паэт зазначыў, што часта ў пошуках вытокаў хараства, духоўнасці яму даводзіцца вяртацца ў маленства, бо, на яго думку, у “дзяцінстве – карані нацыянальнага зроку”. Маленства Леаніда Дранько-Майсюка – гэта родная хата ў Давыд-Гарадку. Пісьменнік у сваёй творчасці паэтызуе красу роднага краю.

Дарэчы, Леанід Дранько-Майсюк нагадаў, што ў хуткім часе беларусы будуць адзначаць юбілей  Уладзіміра Караткевіча – 80 гадоў з дня нараджэння. Паэт адзначыў, што кожны вучань павінен ведаць хаця б адзін верш на памяць класіка беларускай літаратуры. Л. Дранько-Майсюк чытаў пачатак твора Караткевіча, а зала заканчвала. Аказваецца, у 1969 годзе Уладзімір Караткевіч  здзейсніў падарожжа на малую радзіму Леаніда Дранько-Майсюка – на Палессе, у Давыд-Гарадок, пра што і напісаў затым у нарысе “Званы ў прадоннях азёр”.
Леанід Дранько-Майсюк шмат піша пра каханне. Такія вершы асабліва спадабаліся вучням старэйшых класаў. Напрыканцы свайго выступлення паэт прачытаў чатыры радкі верша пра Смаргонь. Уся зала чытала за ім.

Не менш цікавым было выступленне і Эдуарда Акуліна, які, аказваецца, не толькі піша вершы, але і музыку да вершаў і спявае пад гітару. З песняй “Янка Купала” Э.Акулін выступаў у краінах Еўропы. У зале вучні галасіста падхоплівалі яго песні.

У гэты дзень можна было купіць кнігу Л. Дранько-Майсюка “Анёлак і я”, Э.Акуліна “Вітражы”.

Пасля выступлення паэтаў слова ўзяла дырэктар гімназіі Ірына Анатольеўна Дурэйка. Яна шчыра падзякавала гасцям за вельмі карысную сустрэчу і адзначыла, што такія мерапрыемствы маюць вялікае значэнне ў выхаванні падлеткаў, прывіваюць ім любоў і пашану да роднага краю, да нацыянальнай мовы, культуры. 

